
INDICACIÓNS PARA ELABORAR UN TEXTO ARGUMENTATIVO 

Un texto argumentativo dá unha opinión avalada por argumentos de distinto tipo para soster unha 

postura en relación a un dilema. 

Estrutura dun texto argumentativo 

 Presentación 

A finalidade é presentar o dilema, así como a postura que se vai manter ante o mesmo; 

ademais de captar a atención do destinatario e espertar nel interese e unha actitude favorable. 

 

 Argumentación 

A finalidade é soster unha opinión, pero argumentar non é opinar. Só os datos obxectivos ou 

as afirmacións demostrables constitúen argumentos válidos para defender unha postura a 

favor ou en contra. Podemos servirnos de distintos tipos de argumentos: 

o De competencia, baseado na capacidade adquirida por unha persoa grazas á súa 

experiencia. 

o De analoxía, baseado en exemplos similares ao da tese que se defende. 

o De datos, baseado en estatísticas. 

o De autoridade, baseado no prestixio dunha persoa ou institución. 

o De lei, baseado en regras, decretos, ou calquera tipo de norma de carácter legal. 

 

 Conclusión  

A súa finalidade é recordarlle ao receptor/interlocutor a tese, as partes máis relevantes do 

exposto e insistir na postura argumentativa adoptada. 

 

Observación: Para coidar a expresión, sobre todo a cohesión textual, haberá que servirse dos 

conectores máis habituais para este tipo de textos: 

 Adversativos: pero, non obstante, agora ben, con todo, aínda así... 

 Consecutivos: así que, mentres que, de modo que, de maneira que... 

 Explicativos: por iso, en consecuencia, así pois, por tanto... 

 Aditivos: así mesmo, igualmente, de igual modo, por outra parte, pola súa banda, á súa vez, 

ademais, por engadido, por demais, mesmo, inclusive...   

 Contraargumentativos: aínda que, a pesar de que, malia que, se ben...  

CRITERIOS DE CORRECCIÓN. TEXTO ARGUMENTATIVO 

1. PRESENTACIÓN (10%) 

 

 Entregaranse escritos unicamente a bolígrafo azul ou negro. Dixitalmente deberase empregar un tamaño de 

letra 18 para o título e 12 para o corpo. O tipo de letra será Arial, Times New Roman ou Verdana. 

   

 Deberán deixarse marxes laterais, superior e inferior e garantir a distancia adecuada entre as liñas e que 

estas estean aliñadas horizontalmente no folio. Os parágrafos deben estar sangrados.  

 

 En caso de traballos escritos, débese coidar a limpeza. Requírese que a letra sexa lexible. 

 

 

 Incluirán como encabezamento a seguinte información: Título, nome e curso  do alumno/a, materia e  

avaliación á que pertence o exercicio. E acabarán sinalando as Fontes de información. 

 

2. ESTRUTURA ( 10%) 

 

 Respecto pola estrutura do texto a través da súa elaboración como mínimo en 5 parágrafos. 

 

3. EXPRESIÓN ( 20%) 

 

 Respecto polas propiedades textuais  

 Cada falta de adecuación suporá -0’1 

 Cada falta de coherencia suporá -0’2 

 Cada falta de cohesión suporá -0’1 

 Corrección gramatical e ortográfica  

 Cada erro gramatical suporá -0’2 

 Cada erro ortográfico suporá -0’1 

 

4. CONTIDOS (60%) 

 

 Presentación da hipótese ou do dilema (1 punto) 

1. Presentación da hipótese, dilema ou asunto proposto.  

2. Posicionamento ante o mesmo.  

 Desenvolvemento de 3 argumentos distintos en 3 parágrafos diferenciados. (3 puntos) 

1. Ausencia de orixinalidade gratuíta. Información pertinente e necesaria. 

2. Ausencia de información previsible (clixés, etereotipos, lugares comúns).  

3. Ausencia de repeticións e/ou contradicións. 

 Conclusión e reflexión final que recolla o dito anteriormente e sirva de tese. (1 punto) 

1. Ausencia de información previsible e de xeneralidades.  

2. Ausencia de repeticións e/ou contradicións.  

 Orixinalidade e creatividade (1 punto) 

1. Manifestación dun pensamento crítico e do coñecemento da propia realidade. 

2. Uso dun léxico rico e apropiado e dun estilo que demostre o coñecemento dos recursos literarios. 

OBSERVACIÓN: OBSERVACIÓN: No caso de textos cunha extensión manifestamente menor á solicitada, ao punto de 
dificultar a súa avaliación consonte os criterios expostos, isto dará lugar a unha diminución proporcionada da valoración global 
da pregunta. En caso de non responder ao tipo de texto solicitado, a tarefa non será considerada válida e, en consecuencia, non 
poderá ser avaliada. 

MODELO TEXTO ARGUMENTATIVO 2ºBACHARELATO 

  

Existe o cine galego? 

  O cine é unha arte exemplar para a humanidade. É un instrumento audiovisual que ao longo 

de décadas foi emocionando e condicionando a formación sentimental de cada xeración; amosando ao 

longo do tempo unha evolución que que se plasma en cada escena. É un tesouro que nos axuda a discutir 

con nós mesmos, a aprender, a emocionarnos, a tremer de medo e mesmo a imaxinar; fose de ciencia 

ficción como sentimental, histórico ou musical... Cantaba Luis Eduardo Aute que toada a vida era cine. E a 

vida dos galegos? Tamén é cine? Que ocorre co cine galego? 

 Primeiramente, Fernández Iglesias afirma que " non hai cine galego se non é dirixido por 

empresas galegas". Un argumento co que estou totalmente de acordo, pois de nada serve que un actor 

sexa de procedencia galega, ou que unha película sexa filmada en Galicia, se logo o único que se escoita é o 

castelán; pois, por exemplo, nos anos oitenta, a película Death and the Maiden, foi rodada na paisaxe 

galega, pero non co idioma galego, o que me fai considerar que a Galicia só a usan pola súa paisaxe ou pola 

súa paisanaxe, pero sen empregar o seu idioma, un idioma que " non dá diñeiro". 

 Seguidamente, recordo que de pequena nunca vin unha película filmada en galego, agás unha 

serie galega moi famosa: Pratos combinados. isto é un exemplo máis que desde fai décadas a presenza do 

galego tivo sempre un papel secundario, até mesmo a desaparecer das pantallas, a pesar de haber 

iniciativas para crear un cine galego, como tentou Chano Piñeiro. Pero iso non foi suficiente para que hoxe 

en día o cine galego teña gran relevancia ou para que poidamos falar dunha industria cinematográfica 

galega. 

 Ben é certo que existiron leis para promocionar o galego no cine como a Lei 6/1999, unha lei 

que defendía o uso da lingua galega no ámbito cinematográfico, co obxectivo de difundir o idioma e a 

cultura. pero máis adiante AGADIC potencia o cine en lingua castelá, provocando que o cine galego pase a 

ser prescindible reducíndose, segundo as estatísticas a unha produción cinematográfica dun 25% entre 

2000 e 2015 fronte ao 66% producido en castelán. 

 En conclusión, unha vez máis os intereses económicos e o desinterese das institucións 

políticas gañan, saíndo ferido o cine galego, visto dende un punto de vista internacional como unha vía a 

un beneficio financeiro por debaixo do que supón o cine noutros países que se sitúan nas máis altas cotas 

do éxito. Polo tanto, hoxe en día, pénsase que non vale a pena facer cine galego, é dicir, cine en galego, 

porque carece de público ou é moi escaso; se ben, este argumento demóstrase falaz cando contemplamos 

a recadación de películas como A esmorga ou os premios obtidos por directores alternativos como Oliver 

Laxe. Así é todo, o cine non é iso que se produce a partir dun idioma exitoso, senón que, como dixo Orson 

Welles, é imposible facer unha boa película sen unha cámara que sexa como un ollo dun poeta, e de poetas 

poucos pobos están tan ben dotados como o galego. 

Españoles, la libertad de expresión ha muerto! 

É curioso que nun escaso período de tempo se desen a coñecer tantos feitos que non son máis que 

o produto do dilema: liberdade de expresión  fronte a dereito ao honor. Levamos mais un ano de 

detencións, censura, indemnizacións, multas e obtendo como resposta a intervención do Tribunal Europeo 

de Dereitos Humanos en numerosas ocasións por mor da ausencia desta liberdade de expresión que se 

manifesta na actualidade española. 

A liberdade de expresión, que inclúe a opinión libre e a súa difusión sen fronteiras, é un dereito 

recollido nos artigos 18 e 19 da Declaración Universal de Dereitos Humanos. Parece lóxica a necesidade de 

respectala. Porén, ultimamente estamos vendo como se destrúen as bases da nosa sociedade provocando 

a caída da democracia. Pois, que clase de sociedade democrática actúa contra liberdade de expresión? 

Parece ser que a nosa. Evidentemente non se pode defender a falta de respecto, os insultos nin o maltrato 

a ninguén, pero hoxe en día parece que estes exemplos son simples escusas para o castigo. Parece que o 

pensamento único da ditadura volveu a España! 

Hai quen defende que as vítimas en todo isto son o defunto franquista Carrero Blanco, a coroa 

insultada nun rap, o exalcalde galego con malas compañías ou o enorme ego de Ortega Cano. E non lles 

faltará razón! Porque a pregunta clave é: onde remata a liberdade de expresión e onde comeza o dereito á 

intimidade ou ao honor? Ambos conceptos conviven aos dous lados dunha fina liña que os separa, 

converténdose ás veces, dita liña, nunha ameaza para calquera das dúas partes. A verdadeira mestría é 

conseguir o equilibrio total entre eles para evitar a colisión. Pois do contrario, o resultado só pode ser 

explosivo, tanto para os implicados como para a sociedade en xeral. 

Con todo, parece que o Estado español escolleu inclinar a balanza cara un dos lados desa fina liña, 

como o está demostrando ao aplicar sancións tan duras a feitos que non se poden considerar nin delito. 

Parece un chiste de nenos que escritores e artistas poidan acabar no cárcere só por facer o seu traballo. 

Até podo imaxinar a conversa dos presidiarios actuais falando da súa situación: Que facedes vós aquí? 

Pregunta o preso político. Eu publiquei un chío, di unha tal Cassandra. Eu, responde Valtonyc, compuxen 

un rap. Eu saquei unhas fotos, laméntase Santiago Sierra. E eu… admite Nacho Carretero, eu escribín un 

libro. A este paso non haberá cárcere para tanto creador! 

Estamos a tempo de recuar, de respirar profundamente e recuperar o sentido común. Non me 

gustaría que os meus fillos/as nacesen nunha sociedade máis pechada que a dos meus avós. Cada avance 

parece que leva consigo un retroceso, un paso adiante e outro atrás, e a tea dos soños dos que loitaron 

para que puidésemos vivir nun mundo máis libre e xusto non se move. Penélope xa non ten máis tea que 

destecer. Pois en pleno século XXI, parece mentira que esteamos condenando a expresión á pena de 

morte. Volverá Arias Navarro, resucitado, para dicir: Españoles, la libertad de expresión… ha muerto. 

 

 

 

 


